
1. Իրավական ակտի ընդունման անհրաժեշտությունը և կարգավորման բնույթը
2021 թվականի դեկտեմբերի 19-ին Ֆրանսիայի մայրաքաղաք Փարիզում տեղի ունեցած «Մանկական Եվրատեսիլ 2021» երգի մրցույթի արդյունքներով Հայաստանը ներկայացնող երգչուհի Մալենան «Քամի, քամի» երգով հաղթող է ճանաչվել՝ գրավելով միլիոնավոր հեռուստադիտողների ու առցանց լսարանի սրտերը։ 
Եվրոպական հեռարձակողների միության (այսուհետ՝ ԵՀՄ) կանոնակարգով Եվրատեսիլ երգի մրցույթն իրականացնում է նախորդ տարի երգի մրցույթում հաղթող ճանաչված երկրի հանրային հեռուստաընկերությունը, իսկ Մանկական Եվրատեսիլ երգի մրցույթի դեպքում մրցույթի անցկացման վայրը որոշվում է ԵՀՄ-ի առաջարկությամբ՝ նախապատվությունը տալով հաղթող երկրին։ Ըստ այդմ, ԵՀՄ-ի առաջարկով և «Հայաստանի հանրային հեռուստաընկերություն» ՓԲ ընկերության (այսուհետ՝ Ընկերություն) համաձայնությամբ 2021 թվականի դեկտեմբերի 21-ին պաշտոնապես հայտարարվել է 2022 թվականի «Մանկական Եվրատեսիլ» հոբելյանական 20-րդ երգի մրցույթը Հայաստանի Հանրապետությունում անցկացնելու վերաբերյալ։
2022 թվականի տարեսկզբին, հաշվի առնելով մրցույթի կազմակերպչական աշխատանքների զգալի մասշտաբները, Ընկերության և ԵՀՄ-ի միջև սկսվել են մրցույթի իրականացման նախագծման ու նախապատրաստական աշխատանքների գծով քննարկումներ։ Մասնավորապես, 2022 թվականի փետրվարին ՀՀ է ժամանել ԵՀՄ-ի պատվիրակություն՝ տեղում ակտիվ քննարկումներ իրականացնելու նպատակով։ Քննարկումները ներառել են ԵՀՄ-ի կողմից մրցույթի անցկացման նկատմամբ պահանջների ու բավարար պայմանների ներկայացումը, կազմակերպչական ու նկարահանման նախապատրաստական հարցերի քննարկումը, մրցույթի անցկացման վայրի ընտրության ուսումնասիրությունն ու տեղազննությունը և այլ կազմակերպչական հարցեր։ Ավելին, որպես մրցույթի անցկացման վայրի նախնական տարբերակ, ԵՀՄ-ի պատվիրակության կողմից իրականացվել է Կ․ Դեմիրճյանի անվան մարզահամերգային համալիրի տարածքի տեղազննություն ու ուսումնասիրություն՝  մրցույթի անցկացման վայրի և ենթակառուցվածքի պահանջների համապատասխանությունը և ընտրության հարցը քննարկելու և հաստատելու նպատակով։ Քննարկումների արդյունքում 2022 թվականի ապրիլ ամսին ԵՀՄ-ի կողմից հաստատվել է «Մանկական Եվրատեսիլ 2022» երգի մրցույթը Երևան քաղաքի Կ․ Դեմիրճյանի անվան մարզահամերգային համալիրում 2022 թվականի դեկտեմբերին անցկացումը, ինչը Ընկերության կողմից պաշտոնապես հրապարակվել է 2022 թվականի ապրիլի 5-ին։  
Որոշման հրապարակումից անմիջապես հետո Ընկերությունը ձեռնամուխ է եղել մրցույթի կազմակերպման նախապատրաստական աշխատանքների ակտիվ իրականացմանը։ Հարկ է նշել, որ մրցույթի կազմակերպման գծով բոլոր հիմնական բաղադրիչները քննարկվում և համաձայնեցվում են ԵՀՄ-ի հետ, ներառյալ բայց չսահմանափակելով  մրցույթի նկարահանման տեխնիկական ապահովումը, բեմական դեկորացիան, նկարահանող խմբի ընտրությունը, համերգային շոուն, անվտանգության համակարգերի առկայությունը և այլն։
Մրցույթի կազմակերպման կարևորագույն բաղադրիչներից է հանդիսանում նկարահանման տեխնիկայի, մասնավորապես Շարժական հեռուստակայանի /այսուհետ՝ ՇՀԿ/ ապահովումը, ինչը պետք է համապատասխանի ԵՀՄ-ի կողմից սահմանված հեռուստատեսային տեխնիկական չափորոշիչներին։ Հարկ է նշել, որ ԵՀՄ-ի կողմից արդեն իսկ ներկայացվել է մրցույթի նկարահանման գծով  ՇՀԿ-ի նկատմամբ նվազագույն տեխնիկական չափորոշիչները /գրությունը կցվում է/, ինչը ընդունելի է վերջինիս կողմից մրցույթի նկարահանման պատշաճ հեռուստատեսային որակն ապահովելու համար։ ԵՀՄ-ի կողմից ՇՀԿ-ի գծով ներկայացված տեխնիկական  պահանջները իրենցից ներկայացնում են հստակ ֆիրմային անվանումների և մոդելների տեխնիկական միջոցների լրակազմ։ Հատկանշական է, որ Ընկերությունը չունի և չի տիրապետում նման տեխնիկական չափորոշիչներին համապատասխան հեռուստատեսային տեխնիկա, ավելին նմանատիպ տեխնիկա ՀՀ-ում առկա չէ։ Արդյունքում հեռուստատեսային տեխնիկայի ներմուծման անհրաժեշտություն է առաջանում։ Նշված տեխնիկական միջոցների մատակարարումը ներառելու է մատակարար կազմակերպության կողմից նշված տեխնիկական միջոցների հավաքագրման, համակցման, մատակարարման, փորձարկման և վերապատրաստման գործընթաց։  Վերոնշյալ գործընթացի պատշաճ և ժամկետներում ապահովման համար Ընկերությունը նախատեսում է ՇՀԿ-ի ներմուծում մինչև մրցույթի մեկնարկը նշված տեխնիկական միջոցների հավաքագրումը և փորձարկումը պատշաճ և սահմանված ժամկետներում իրականացնելու նպատակով։ 
Ընկերության կողմից հավանական որոշ մատակարարների հետ բանավոր քննարկումների արդյունքում պարզ է դարձել, որ ՇՀԿ-ի հավաքագրման և մատակարարման ժամկետը մոտավոր 6 ամիս է, որի դեպքում «Գնումների մասին» ՀՀ օրենքի պահանջների կիրարկումն ապահովելու առումով վերոնշյալ ժամկետների պահպանումը հնարավոր չէ, մասնավորապես․ 
· Հրատապության հիմքով մրցութային գործընթացի մեկնարկից մինչև մատակարարման պայմանագրի կնքումը տևում է միջինում 40 օր, իսկ բաց մրցույթի դեպքում ՝միջինում 60 օր։ Երկու դեպքում էլ կանխատեսվող մատակարարման մոտավոր վեցամսյա ժամկետը չի պահպանվում, ինչը խիստ ռիսկային է նման մեծամասշտաբ մրցույթի պատշաճ և ժամկետում անցկացման գործընթացում։ Հաշվի առնելով նաև վերոնշյալ ձեռքբերման և ներմուծման ենթակա ապրանքների առանձնահատուկ բնույթն ու ծավալները՝ տեխնիկական բնութագրիչների հաստատումը, մրցութային ընթացակարգի կիրառումը և բուն մատակարարման պրոցեսը տևելու են ամիսներ, իսկ մրցույթի չկայացած հայտարարվելու, աշխարհաքաղաքական և տարածաշրջանային իրավիճակների հավանական փոփոխությունների կամ մրցույթի որևէ մասնակցի կողմից բողոքարկման դեպքում սույն ժամկետը կարող է էլ  ավելի երկարաձգվել։ Այդ իսկ պատճառով տվյալ դեպքում գնման ընթացակարգերի կիրառումը կարող է ռիսկեր պարունակել՝ մրցույթի ժամանակին և պատշաճ նախապատրաստման ու կազմակերպման գործընթացում, ինչի արդյունքում նշված տեխնիկական միջոցների սահմանված ժամկետում մատակարարումը հնարավոր չէ։
· ԵՀՄ-ի կողմից մրցույթի նկարահանման գծով ՇՀԿ-ի նկատմամբ ներկայացված տեխնիկական պահանջները ներառում են ֆիրմային անվանում, առևտրային նշան, մոդել և գնման առարկայի այլ հստակ հատկանիշներ, ինչի արդյունքում հնարավոր չէ մրցութային ընթացակարգի կիրառումը, քանի որ «Գնումների մասին» ՀՀ օրենքի 13 հոդվածի 5-րդ մասի համաձայն՝ հղում օգտագործելու դեպքում հատկանիշների բնութագիրը պիտի պարունակի «կամ համարժեք» բառը, ինչը մրցութային ընթացակարգի կիրառման դեպքում դառնում է արհեստական։ Հակառակ դեպքում Ընկերության կողմից չեն պահպանվի «Գնումների մասին» ՀՀ օրենքի 3-րդ հոդվածի պահանջները այն է՝ գնման գործընթացի միասնական կանոններով մրցակցային, թափանցիկ, համաչափ, հրապարակային և ոչ խտրական սկզբունքները: 
Ի լրումն վերոգրյալի՝ հավելենք, որ մինչև ԵՀՄ-ի կողմից ՇՀԿ-ի նկատմամբ սահմանված տեխնիկական պահանջների ներկայացնելը Ընկերությունը տարեսկզբին դիմել էր արտասահմանյան թվով 3 մատակարար կազմակերպությունների՝ ձեռքբերման շուկայական արժեքների ճշգրտման նպատակով, ինչի արդյունքում ձեռքբերման նվազագույն շուկայական արժեքը կազմել էր մոտ 3,5 մլն եվրո (առանց մաքսազերծման ծախսերի), սակայն այն կարող է փոփոխվել՝ հաշվի առնելով տեխնիկական բնութագրիչների հստակեցումն ու հեռուստատեսային տեխնիկայի ձեռքբերման անընդհատ փոփոխվող արժեքները։
Հաշվի առնելով ժամկետների սղությունը`  առաջարկվում է «Մանկական եվրատեսիլ 2022» երգի մրցույթի նկարահանման գծով ՇՀԿ-ի ձեռքբերումը «Գնումների մասին» ՀՀ օրենքով սահմանված էլեկտրոնային գնումների համակարգի միջոցով չիրականացնել, ինչպես նաև գնման գործընթացում հնարավոր մատակարարներին ներգրավելու նպատակով առաջարկվում է առնվազն երեք հավանական մատակարար ընկերություններից գնային առաջարկների հավաքագրման և նվազագույն գնային առաջարկ ներկայացրած, տեխնիկական պահանջներին բավարարող և սահմանված ժամկետում մատակարարում իրականացնող մասնակցի հետ մատակարարման պայմանագրի կնքման գործընթացի կազմակերպում (ՀՀ կառավարության որոշման նախագիծը կցվում է)։
2. Լրացուցիչ ֆինանսական միջոցների անհրաժեշտությունը և պետական բյուջեի եկամուտներում ու ծախսերում սպասվելիք փոփոխությունները 
Որոշման նախագծի ընդունումը 2022 թվականի պետական բյուջեում լրացուցիչ ֆինանսական միջոցների անհրաժեշտության և պետական բյուջեի եկամուտներում ու ծախսերում փոփոխությունների չի հանգեցնում:
3. Կապը ռազմավարական փաստաթղթերի հետ. Հայաստանի վերափոխման ռազմավարություն 2050, Կառավարության 2021-2026թթ. ծրագիր, ոլորտային և/կամ այլ ռազմավարություններ   
Որոշման նախագիծը չի բխում ՀՀ կառավարության  2021 թվականի օգոստոսի 18-ի N 1363-Ա որոշմամբ հաստատված ՀՀ կառավարության 2021-2026թթ ծրագրից:
	

